REZIME RADA

Predmet istraživanja u širem smislu riječi predstavlja poduzetničko obrazovanje kroz formalne i neformalne oblike kao i cjeloživotno učenje sa posebnim fokusom na ulogu i značaj poduzetničkog obrazovanja na univerzitetima. U tom kontekstu istražen je dostignuti stepen razvoja i implementacije poduzetničkog obrazovanja na univerzitetima u razvijenim zemljama, zemljama u okruženju i u Bosni i Hercegovini. Poseban fokus stavljen je na univerzitetske Business Start-up centre, njihov nastanak, postignute rezultate i učinke na jačanje imidža i podizanje rejtinga univerziteta.

U užem smislu riječi predmet istraživanja je evaluacija uticaja postojećih univerzitetskih Business Start-up Centara na razvoj poduzetničkog obrazovanja na univerzitetima u zemljama Zapadnog Balkana kao i njihova uloga u podsticanju proaktivnosti, kreativnosti i inovativnosti u kontekstu formiranja univerzitetskih inovacionih centara i naučno-tehnoloških parkova.
Problem ovog istraživanja predstavljen je pitanjem: Mogu li univerzitetski Business Start-up Centri  pored impakta na poduzetničko obrazovanje mladih/studenata inicirati razvoj ključne kompetencije poduzetništva kod studenata kroz uvođenje nastavnih predmeta i modula na svim fakultetima univerziteta, na jednoj strani, i uspostavu i razvoj centara za inovacije i naučno-tehnološke parkove na univerzitetima? 

Opšti cilj istraživanja glasi: Na osnovu teorijskih i empirijskih spoznaja utvrditi uticaj Business Start-up Centara na razvoj poduzetničkog obrazovanja u cilju jačanja ključne kompetencije iz područja poduzetništva kod studenata na univerzitetima zemalja Zapadnog Balkana. Radi dostizanja postavljenog cilja istražit ćemo povezanost indikatora rezultata pohađanja programa poduzetničkog učenja na univerzitetima i uključenosti studenata koji su pohađali kurseve u poduzetničke aktivnosti u smislu formiranja vlastitog biznisa samostalno ili u partnerstvu.
Uzorak  - istraživanje je obuhvatilo šest zemalja Zapadnog Balkana i devet poduzetničkih centara i to:  po dva iz Bosne i Hercegovine, Makedonije, Crne Gore i Srbije, te jedan sa Kosova.  Provedeno je jedno empirijsko istraživanje, koje je obuhvatilo uzorak od 133 ispitanika iz pomenutih zemalja, dok je korišteno i jedno referentno istraživanje provedeno na uzorku od 122 ispitanika sa Mašinskog i Ekonomskog, te Fakulteta elektrotehnike Univerziteta u Tuzli. 

Uticaj Univerzitetskih Business Start-Up Centara na razvoj poduzetništva zemalja Zapadnog Balkana je analiziran kroz brojne aspekte tokom cijelog magistarskog rada. Univerzitetski Business Start-up Centri pokazali su se kao efikasan način kojim se može pomoći mladim poduzetnicima na početku njihove poduzetničke karijere. Time se pomaže kreiranju novih radnih mjesta i produktivnijem zapošljavanju, što je globalni izazov modernog svijeta. Podsticanje razvoja omladinskog poduzetništva je jedina šansa za inovacije, harmonizovano uklapanje u dinamiku globalnog tržišta, te unapređenje liderstva kod mladih poduzetnih ljudi.

Podrška razvoju univerzitetskog poduzetništva svrstava društvo u svojevrstan klaster izvrsnosti, koji podrazumijeva potpunu podršku razvoju novih tehnologija, bezuslovnu podršku obrazovanju i istraživačko-inovativnim aktivnostima i što je uvijek jedan od najznačajnih i temeljnih uslova, punu podršku u materijalnim i  tehničkim potrebama. 
Vjeruje se da će u 21. vijeku dominantu snagu društva činiti oni pojedinci i grupe koji se posvećuju cjeloživotnom obrazovanju i razvoju poduzetničkih potencijala.  

